
Annotatsiya: O‘zbekiston Respublikasi iqtisodiyotini rivojlanishining asosiy 

omillardan biri bu rivojlangan, tashqi integratsiyalashgan va ichki birikkan avtomobil 
yo‘llari tarmog‘i hisoblanadi. Bugungi kunda avtomobil yo‘llari tarmog‘ining 
rivojlanishi davlat iqtisodiyotida muhim ahamiyat kasb etmoqda. Keyingi yillarda 
“O‘zbek milliy avtomagistralini barpo qilish” avtomobil yo‘llari tarmog‘ini 
rivojlantirish va takomillashtirish borasida Davlat yo‘l texnik siyosati olib 
borilmoqda. Sementbeton qoplamali avtomobil yo‘llari AQSH da hamma yo‘lning 
60% ni, Germaniyada 38%ni, Avstriyada 46% ni, Rossiyada 3% ni, O‘zbekistonda 
bor yo‘g‘i 0,8 % ni tashkil qiladi. Respublikamizda sementbeton qoplamali avtomobil 
yo‘llari 1962 yildan boshlab qurila boshlagan.  

Abstract: One of the main factors of the development of the economy of the 

Republic of Uzbekistan is the developed, externally integrated and internally 
connected highway network. Today, the development of the highway network is 
gaining importance in the state economy. In recent years, the State Road Technical 
Policy on the development and improvement of the highway network "Building the 
Uzbek National Highway" is being carried out. Cement concrete roads make up 60% 
of all roads in the USA, 38% in Germany, 46% in Austria, 3% in Russia, and only 
0.8% in Uzbekistan. The construction of cement concrete roads in our republic began 
in 1962. 

O‘zbekiston Respublikasi milliy iqtisodiyoti tarmoqlarining bir maromda 
faoliyat ko‘rsatishi va rivojlanishida transport kommunikatsiyalarining tutgan o‘rni 
va ahamiyati beqiyosdir. Shu munosabat bilan Prezident Shavkat Mirziyoyev 
rahbarligida mamlakatimizda avtomobil yo‘llari tarmog‘ini rivojlantirishga alohida 
e’tibor qaratilmoqda. O‘tgan yillar davomida bir qator keng miqyosdagi ishlar amalga 
oshirildi. Buni zamonaviy talablarga javob beradigan avtomagistral yo‘llarni qurish, 
xorijiy davlatlar bilan transport aloqalarni o‘rnatish, yo‘l xo‘jaligiga zamonaviy 
texnika va texnologiyalarni joriy qilish, bugungi kun talablariga javob beradigan 
yetuk mutaxassislarni tayyorlash va ularning malakasini oshirish kabi muhim 
yo‘nalishlarda ko‘rishimiz mumkin. 

Mamlakatimizdagi yo‘llarni Transyevropa va Yevroosiyodagi yo‘llar bilan 
tutashtirish hamda shu yo‘l bilan jahon portlariga chiqish bo‘yicha ishonchli 
qadamlar qo‘yildi. Texnik ko‘rsatkichlariga ko‘ra, O‘zbekistondagi umumiy 
foydalaniladigan avtomobil yo‘llari MDH davlatlari orasida oldingi o‘ringa chiqdi. 
Tarmoq muhandis-texnik xodimlari qisqa muddatlarga yirik yo‘lo‘tkazgichlar, 
ko‘priklar, ko‘p tasmali transport harakatiga mo‘ljallangan zamonaviy 
avtomagistrallar qurishni o‘zlashtirdilar. Germaniya, Italiya, Shvetsiya, Rossiya, 
Janubiy Koreya, Yaponiya kabi davlatlardan zamonaviy yo‘l-qurilish uskunalari va 
texnikalari keltirildi. Bularning natijasida tarmoq rivojlanib, yo‘llarning ravonligi, 
avtomobillarning uzluksiz va xavfsiz harakatlanishi ta’minlanmoqda. Respublikamiz 
barqaror avtomagistral yo‘llari aloqasiga ega. Kelajakda respublika hududi orqali 20 
ta xalqaro transport yo‘nalishlari o‘tishi rejalashtirilgan.  

Shuning uchun bugungi kunda o‘zbek milliy avtomagistrali tarkibiga kiruvchi 
A-380 «G‘uzor-Buxoro-Nukus-Beynov» avtomobil yo‘li va A-373 «Toshkent-O‘sh» 
avtomobil yo‘llarida to‘rt tasmali sementbeton qoplamasini qurish ishlari investitsiya 
dasturlari asosida jadal sur’atlar bilan olib borilmoqda.  

Respublikamizda sementbeton qoplamalarini qurish va ekspluatatsiya qilish 
bo‘yicha bir qancha muammolarga duch kelinmoqda. Bu muammolarni bartaraf etish 
maqsadida ilmiy texnik asoslangan tavsiyalarni ishlab chiqish uchun ilmiy tadqiqot 
ishlarini olib borish bugungi kunda dolzarb ahamiyatga ega. 

Ma’lumki, sementbeton qoplamali yo‘llarni qurishdagi asosiy masala ularning 
qimmatliligida: beton qoplama asfalt qoplamadan 1,5-2,0 marta, ya’ni 70-80% 
qimmat. Biroq, o’zbek, rus va yevropa olimlarining tadqiqotlariga ko‘ra, taxminan 8 
yildan keyin sementbeton va asfaltbeton yo‘llarning ekspluatatsion xarajatlari 
muvozanatlashadi.  

Kuzatishlarning ko‘rsatishicha, asfaltbeton qoplama foydalanishga 
topshirilgandan keyin 2-3 yil o‘tib ta’mir talab bo‘lib qoladi. Hosil bo‘lgan yoriqlar, 
chuqurchalar va o‘yiqlarni ta’mirlash kerak bo‘ladi. Sifatli qurilgan sementbeton 
qoplama 10-12 yil davomida ta’mirga muhtoj bo‘lmaydi. 

Sementbeton qoplamali avtomobil yo’llarini qurishning bugungi kundagi 
ahamiyati shundaki, ishlab chiqarish, transport va muhandislik-kommunikatsiya 
infratuzilmasi tarmoqlarining respublika iqtisodiyoti tarmoqlari va hududlarini 
istiqbolda rivojlantirish borasida amalga oshirilayotgan dasturlar bilan uzviy bog‘liq 
holda ildam rivojlanishini ta’minlash hamda buning negizida yangi ish joylarini 
yaratish, aholining bandligi va turmush darajasi uzluksiz o‘sib borishini hamda 2022-
2025 yillarda infratuzilmani, transport va kommunikatsiya qurilishini 
rivojlantirishning asosiy ustuvor yo‘nalishlari etib belgilangan. 

Yo‘l to‘shamalarining ishonchliligi, ishlash qobiliyati va mustahkamligiga 
bo‘lgan talablarning ortishi transport vositalarining yuk ko‘tarish qobiliyati va 
yo‘llarda harakat jadalligi ortib ketishi bilan bog‘liq. Keyingi o‘n yillikda 
O‘zbekistonning avtomobil parki bir necha marta o‘sdi. Respublikamizdagi va 
dunyoning rivojlangan mamlakatlaridagi tajribalar ko‘rsatishicha, o‘sib borayotgan 
talablarni sementbeton qoplamali avtomobil yo‘llari ko‘proq qoniqtiradi. Bunday 
yo‘llarning transport-ekspluatatsiya ko‘rsatkichlari, uzoq vaqt xizmat qilishi organik 
moddalardan qurilgan yo‘llarga qaraganda ancha afzalligini ko‘rsatadi. 

Biroq, shuni ham hisobga olish lozimki, sementbeton qoplamani qurish ijodiy 
yondashuv va e’tiborni, texnik jihatdan yuqori darajada qurollanishni, yuqori 
malakani, qurilish aniq va mukammal tashkil qilinishini talab qiladi. Ba’zi omillar 
masalasida ozgina chetga chiqish yoki e’tiborsizlik qilinadigan bo‘lsa sementbeton 
qoplama asfaltbetondan ancha qimmatga tushadi. 

Sementbeton qoplamalarning afzalligi shubhasiz bo‘lishiga qaramay, bunday 
qoplamani bizning Respublikada qurish tajribalari ko‘rsatishicha, hozircha jiddiy 
muammolar mavjud. Masalan, yuqori unumli yo‘l mashinalari yordamida 
sementbeton qoplamalarini qurish bo‘yicha ilmiy tadqiqot ishlarini olib borish 
bugungi kunda dolzarb ahamiyatga ega. Chunki bu texnologiya qurilish ishlarining 
samarasini oshirishga, bajarilayotgan ishlarning sifatini oshishiga xizmat qiladi. Bu 
muammolarni bartaraf etish maqsadida ilmiy texnik asoslangan tavsiyalarni ishlab 
chiqish uchun ilmiy tadqiqot ishlarini olib borish bugungi kunda dolzarb ahamiyatga 
ega. 

O‘zbekistonning iqlimi keskin kontinental bo’lib, ham yillik, ham sutkalik 
haroratlar katta amplitudada o‘zgarib turadi va yoz oylarida harorat eng baland 
darajaga chiqadi. Janubiy va g‘arbiy tekisliklarda iyul oyining o‘rtacha harorati 
+29°C +30°C ga teng, Termiz va Sherobodda +50°C, sharqiy tekisliklarda, tog‘ 
etaklarida esa +26°C ga yetadi. Yanvar oyining o‘rtacha harorati Amudaryo 
etaklarida -8°C, janubda Termizda +2°C bo‘ladi. O‘zbekistonning iqlimida havo 
harorati manfiydan musbatga tez-tez almashib turadi bu esa yo‘l materiallarining 
sovuq bardoshliligiga katta talab qo‘yadi. Ustyurtning g‘arbida, Amudaryo va 
Qizilqum etaklarida yomg‘irlar miqdori bir yilda 100 mm ni tashkil etadi, sharqda 

200 mm gacha, Tissar tizmasidagi Tyan-shan tog‘ etaklarida 300-400 mm gacha 
oshadi. O‘zbekistonda bahor iliq va seryomg‘ir, yoz juda issiq va quruq. Kuz quruq 
va iliq, faqat uning ikkinchi yarmidagina yomg‘ir yog‘a boshlaydi. Qish sovuq va 
seryomg‘ir. Qor tez-tez yog‘adi, harorat -30°C gacha, shimoliy tumanlarda esa -37°C 
gacha tushib ketadi ( Xorazm viloyati). 1986-1989 yillarda qishda Toshkentda 
kechasi, ertalabga yaqin harorat -38°C, kunduzi esa +5°C ekanligi qayd etilgan. Eng 
issiq davr 25-iyundan 5-avgustgacha, eng sovuq davr 25-dekabrdan 5-fevralgacha.  

O‘zbekistonda ko‘pgina sug‘oriladigan yerlarning gruntlari tarkibida 
changsimon zarralar ko‘pligi( 75-85) bilan ajralib turadi. Amudaryo va Sirdaryo 
etaklarida ularning miqdori yanada ko‘p (92 % gacha). Bunday gruntlarning ko‘tarib 
turish qobiliyati kam, suvga chidamliligi kuchsiz va kapillyar ko‘tarilishi katta bo‘lib, 
2,5-3,0 metrga yetadi. Bu gruntlar namni shimib olish xususiyatiga ega bo‘lib, 
keyingi namlanishda ivib, suyuq loyga aylanadi. Quruq holatda avtomobillar ta’sirida 
gruntlar oson yemirilib, changga aylanadi. Sun’iy sug‘oriladigan ko‘pgina 
tumanlarda sho‘rlangan tuproqlar keng tarqalgan. Farg‘ona vodiysi, Mirzacho‘l va 
Buxoro vohasidagi sho‘r yerlarida sulfatli sho‘rlanish xloridli sho‘rlanishdan ustun 
turadi. Amudaryo etaklaridagi katta hududlarda xloridli sho‘rlanish keng tarqalgan. 
Sug‘oriladigan zonada yo‘l uchun og‘ir bo‘lgan gidrogeologik sharoitlarning yuzaga 
kelishiga yer yuzasidan 0.5-1 m gacha chuqurlikda joylashadigan yer osti suvlarining 
yuqori sathi sabab bo‘ladi, ayrim tumanlarda esa yer osti suvlarining sathi hatto 
yuzaga ham chiqadi. Transport-ekspluatatsiya ko‘rsatkichlariga ta’sir ko‘rsatuvchi 
tabiiy omillar, quyidagi parametrlar hisoblanadi: yomg‘irlar, harorat, muzlash, 
chuqurligi va tezligi, yer osti suvlarining rejimi va qor uyumining qalinligi. Tabiiy-
iqlim omillari haqidagi ma’lumot nafaqat transport-ekspluatatsiya ko‘rsatlichlarining 
vaqt davomida o‘zgarishini bashorat( prognoz) qilishda, balki ularni har bir konkret 
vaziyatda aniqlashda ham zarurdir.  

